
[bookmark: _GoBack]RAPPORT TAL-KUMMISSJONI LILL-PARLAMENT EWROPEW, LILL-KUNSILL, LILL-KUMITAT EKONOMIKU U SOĊJALI EWROPEW U LILL-KUMITAT TAR-REĠJUNI 
dwar l-implimentazzjoni u r-rilevanza tal-Pjan ta’ Ħidma 
tal-Unjoni Ewropea għall-Isport għall-2017-2020


INTRODUZZJONI
L-isport kiseb pożizzjoni soda fost il-politiki tal-UE f’dawn l-aħħar snin minħabba r-rwol dejjem jikber tiegħu fl-ekonomija u fis-soċjetà tal-lum u b’hekk jikkontribwixxi biex jintlaħqu l-isfidi ekonomiċi u soċjali ġenerali tal-UE. L-isport għandu s-setgħa unika mhux biss li jtejjeb is-saħħa u l-benesseri tan-nies iżda wkoll li jibni komunitajiet b’saħħithom u koeżivi, jindirizza l-isfidi relatati mal-migrazzjoni u l-esklużjoni soċjali, kif ukoll irawwem it-tkabbir ekonomiku u l-ħolqien tal-impjiegi. Billi jegħleb l-ostakli soċjali u l-lingwi, l-isport jista’ jippromwovi valuri komuni u joħloq sens ta’ appartenenza fis-soċjetà, b’mod partikolari fost iż-żgħażagħ. Jista’ jgħin biex jiġi indirizzat it-tħassib dejjem jikber relatat man-nuqqas ta’ attività fiżika. Barra minn hekk, il-pandemija tal-COVID-19, li kellha impatt qawwi fuq l-isport, enfasizzat il-kontribut ewlieni tal-isport għas-saħħa u l-potenzjal tiegħu f’termini ta’ prevenzjoni. Madankollu, lil hinn mill-ħafna sfidi li qed toħloq għall-isport, minn dak tal-massa għal dak tal-ogħla livell, il-pandemija enfasizzat saħansitra aktar l-importanza tal-isport għas-soċjetajiet tagħna bħala fattur li jrawwem is-saħħa, il-benesseri u l-unità fi żminijiet diffiċli.
Wara l-inklużjoni tal-isport fit-Trattat ta’ Lisbona u f’konformità mal-Artikolu 165 tat-TFUE, l-Istituzzjonijiet tal-UE u l-Istati Membri saħħew il-kooperazzjoni tagħhom u żviluppaw ulterjorment id-dimensjoni Ewropea tal-isport. Il-kooperazzjoni tal-UE ffukat partikolarment fuq oqsma fejn l-UE tista’ żżid il-valur tal-attivitajiet imwettqa mill-Istati Membri u tappoġġa l-azzjonijiet tagħhom. F’dan il-kuntest, il-Pjan ta’ Ħidma tal-UE għall-Isport sar wieħed mill-għodod ewlenin biex titrawwem il-kooperazzjoni fil-livell tal-UE. 
Mill-2011, kien hemm tliet pjanijiet ta’ ħidma tal-UE għall-Isport. L-għan ewlieni tagħhom kien li jippromwovu u jiżviluppaw il-kooperazzjoni fil-politika tal-isport bejn l-istituzzjonijiet tal-UE, l-Istati Membri u l-partijiet ikkonċernati fil-qasam tal-isport, b’enfasi fuq għadd speċifiku ta’ attivitajiet b’valur miżjud ċar tal-UE. 
It-tielet Pjan ta’ Ħidma tal-UE għall-Isport kopra l-perjodu mill-1 ta’ Lulju 2017 sal-31 ta’ Diċembru 2020[footnoteRef:2]. L-implimentazzjoni tiegħu kkontribwiet għall-prijoritajiet ġenerali stabbiliti fl-Istrateġija Ewropa 2020[footnoteRef:3] u fl-Aġenda għall-Impjiegi, it-Tkabbir, il-Ġustizzja u t-Tibdil Demokratiku[footnoteRef:4]. Kien appoġġat mill-programm Erasmus+ (2014-2020)[footnoteRef:5], u b’hekk ġiet żgurata l-komplementarjetà u impatt akbar tal-attivitajiet fil-qasam tal-isport. Żamm l-attenzjoni tiegħu fuq l-istess temi ta’ prijorità bħal dawk ta’ qablu, jiġifieri fuq:  [2:  	ĠU C 189/02, 15.6.2017]  [3:  		COM (2010) 2020 tat-3 ta’ Marzu 2010.]  [4:  		Il-linji gwida politiċi stabbiliti mill-President tal-Kummissjoni Ewropea, Jean-Claude Juncker, fil-15 ta’ Lulju 2014.]  [5:   	Ir-Regolament (UE) Nru 1288/2013 tal-Parlament Ewropew u tal-Kunsill tal-11 ta’ Diċembru 2013 li jistabbilixxi “Erasmus+”: il-programm tal-Unjoni għall-edukazzjoni, taħriġ, żgħażagħ u sport u li jħassar id-Deċiżjonijiet Nru 1719/2006/KE, Nru 1720/2006/KE u Nru 1298/2008/KE] 

· L-integrità tal-isport
· Id-dimensjoni ekonomika tal-isport
· L-isport u s-soċjetà
F’termini ta’ struttura u arranġamenti ta’ ħidma ġenerali, it-tielet Pjan ta’ Ħidma tal-UE għall-Isport żamm il-karatteristiċi ewlenin ta’ dak preċedenti b’xi titjib u żviluppi ġodda.
Ir-rapport attwali huwa bi tweġiba għall-obbligu tal-Kummissjoni li tagħmel valutazzjoni tal-implimentazzjoni u tar-rilevanza tal-Pjan ta’ Ħidma tal-UE għall-Isport matul l-ewwel nofs tal-2020, u se jservi bħala bażi għat-tħejjija tar-raba’ Pjan ta’ Ħidma tal-UE għall-Isport possibbli matul it-tieni nofs tal-2020[footnoteRef:6].  [6:   	Il-paragrafu 18 tar-Riżoluzzjoni tal-Kunsill u tar-Rappreżentanti tal-Gvernijiet tal-Istati Membri, imlaqqgħin fil-Kunsill, dwar il-Pjan ta’ Ħidma tal-Unjoni Ewropea għall-Isport (1 ta’ Lulju 2017 - 31 ta’ Diċembru 2020), (2017/C 189/2), ĠU C 189/5, 15.6.2017] 

Ir-rapport tal-Kummissjoni għandu żewġ għanijiet ewlenin: minn naħa waħda, li jipprovdi valutazzjoni dwar l-implimentazzjoni u l-impatt usa’ tal-politika tal-Pjan ta’ Ħidma tal-UE għall-Isport, u min-naħa l-oħra, li jressaq rakkomandazzjonijiet għal azzjonijiet futuri fil-qasam tal-isport. Il-valutazzjoni tal-Kummissjoni tqis diversi kontributi, inklużi kontributi bil-miktub imressqa mill-Istati Membri, kif ukoll l-opinjonijiet ta’ esperti u osservaturi li jipparteċipaw fl-istrutturi ta’ ħidma. 

B)	 EVALWAZZJONI
Bħal fl-edizzjonijiet preċedenti, l-evalwazzjoni tat-tielet Pjan ta’ Ħidma tal-UE għall-Isport mill-Kummissjoni segwiet proċess ta’ konsultazzjoni ma’ diversi partijiet ikkonċernati. Il-Kummissjoni organizzat żewġ laqgħat, waħda mal-Istati Membri u waħda mal-organizzazzjonijiet sportivi, biex tiġbor il-fehmiet tagħhom dwar l-implimentazzjoni tal-Pjan ta’ Ħidma, inkluż dwar it-tagħlimiet meħuda, u tikseb rakkomandazzjonijiet għall-futur. Dawn il-laqgħat kienu kkomplementati minn kwestjonarju online[footnoteRef:7], li ppermetta lill-Kummissjoni tiġbor ukoll evidenza utli u data statistika mill-Istati Membri kif ukoll minn esperti u osservaturi li jipparteċipaw fl-istrutturi ta’ ħidma.  [7:  		Il-kwestjonarju ntbagħat lill-Istati Membri u lill-osservaturi li kienu qed jipparteċipaw fil-gruppi ta’ esperti. Kien jinkludi mistoqsijiet dwar l-implimentazzjoni, l-arranġamenti ta’ ħidma, ir-rilevanza u r-riżultati tal-Pjan ta’ Ħidma tal-UE, u offra l-possibbiltà li jsiru suġġerimenti għall-futur. Il-Kummissjoni rċeviet total ta’ 32 kontribut, 15 mill-Istati Membri u 17 mill-Osservaturi.] 

L-analiżi tal-informazzjoni li waslet uriet li l-implimentazzjoni tat-tielet Pjan ta’ Ħidma tal-UE għall-Isport laħqet l-aspettattivi u l-objettivi ġenerali. Madankollu, minkejja l-kisbiet tajbin u t-twettiq effiċjenti tiegħu, it-tielet Pjan ta’ Ħidma tal-UE għall-Isport jista’ jibbenefika minn aktar titjib u jintegra oqsma ġodda ta’ azzjoni fil-futur. 
1. Metodi u strutturi ta’ ħidma
L-evalwazzjoni tal-metodi u l-istrutturi ta’ ħidma stabbiliti hija aspett importanti, peress li huma kruċjali għat-twettiq effiċjenti tal-prijoritajiet u l-objettivi tal-Pjan ta’ Ħidma tal-UE għall-Isport. Il-Pjan ta’ Ħidma tal-UE għall-Isport attwali fil-biċċa l-kbira aġġorna u ddiversifika l-metodi ta’ ħidma. Lil hinn mill-gruppi ta’ esperti, ġew introdotti u użati b’mod attiv metodi ta’ ħidma ġodda. Barra minn hekk, il-Pjan ta’ Ħidma tal-UE għall-Isport sar ukoll għodda effiċjenti biex tiġi ppjanata l-Presidenza u l-ħidma tal-Kunsill.
Matul il-Pjanijiet ta’ Ħidma tal-UE għall-Isport preċedenti, il-gruppi ta’ esperti kienu l-metodu ta’ ħidma ewlieni. Fil-passat, kien hemm sitt gruppi ta’ esperti għall-implimentazzjoni tal-Pjan ta’ Ħidma tal-UE għall-Isport għall-2011-2014 u ħamsa għall-2014-2017. Il-Kummissjoni adottat approċċ aktar immirat, u stabbiliet żewġ gruppi ta’ esperti biss[footnoteRef:8] għall-perjodu 2017-2020. Dawn iż-żewġ gruppi kienu ppreseduti mill-Kummissjoni u magħmula minn rappreżentanti tal-Istati Membri[footnoteRef:9]. Il-partijiet ikkonċernati jistgħu wkoll jiġu mistiedna jipparteċipaw bħala osservaturi fuq bażi ad hoc (ara l-Anness). Iż-żewġ gruppi ta’ esperti bdew l-attivitajiet tagħhom fil-bidu tal-2018. Iż-żewġ gruppi kienu qed jaħdmu biex iwasslu r-riżultati previsti fil-Pjan ta’ Ħidma tal-UE għall-Isport. L-għan ewlieni tal-gruppi ta’ esperti kien l-iskambju tal-aħjar prattiki fl-oqsma ta’ politika magħżula, l-inkoraġġiment tal-kooperazzjoni fost l-Istati Membri u l-kontribut għall-iżviluppi tal-politika fil-livell nazzjonali u dak Ewropew.  [8:  		Il-Grupp ta’ Esperti dwar l-Integrità u l-Grupp ta’ Esperti dwar il-Ħiliet u l-Iżvilupp tar-Riżorsi Umani fl-Isport.]  [9:  	Dan sar f’konformità mad-Deċiżjoni tal-Kummissjoni C(2016)3301 li tistabbilixxi regoli orizzontali dwar il-ħolqien u l-operat tal-gruppi ta’ esperti tal-Kummissjoni.] 

L-implimentazzjoni tal-Pjanijiet ta’ Ħidma tal-UE għall-Isport preċedenti wriet li l-istrutturi u l-metodi ta’ ħidma jistgħu jiġu estiżi aktar biex jiksbu b’mod effiċjenti l-objettivi tad-dokument u jippermettu involviment aktar attiv ta’ sħab u partijiet ikkonċernati internazzjonali oħra. Xi wħud minn dawn l-istrutturi huma konferenzi tal-Presidenza, laqgħat tal-Ministri tal-Isport u tad-Diretturi kif ukoll konferenzi, seminars u studji tal-Kummissjoni. Matul it-tielet Pjan ta’ Ħidma tal-UE għall-Isport, ġew introdotti żewġ għodod ġodda, jiġifieri, il-gruppi ta’ Stati Membri interessati, li ppermettew lill-Istati Membri jiltaqgħu u jiddiskutu suġġett speċifiku kopert fil-Pjan ta’ Ħidma tal-UE għall-Isport, u l-laqgħat ta’ raggruppament, li jrawmu skambji dwar l-eżiti rilevanti għall-politika tal-proġetti ffinanzjati mill-UE. 
Fil-perjodu 2017-2019 saru erba’ laqgħat ta’ Stati Membri interessati biex jiġu diskussi kwistjonijiet partikolari li jolqtuhom, bħas-sostenibbiltà, l-attività fiżika favur is-saħħa bbażata fuq l-evidenza, kif ukoll aspetti differenti ta’ governanza tajba u logħob mbagħbas. Biex tappoġġa lill-Istati Membri u toħloq rabtiet aktar b’saħħithom bejn il-politika u l-programm, il-Kummissjoni stabbiliet mekkaniżmu finanzjarju apposta. Dan jippermetti l-kisba ta’ kofinanzjament tal-UE għal inizjattivi mmexxija mill-Istati Membri li għandhom l-għan li jippromwovu attivitajiet ta’ tagħlim bejn il-pari fost mill-inqas sebgħa minnhom.  
Barra minn hekk, sa tmiem l-2019, ġew organizzati erba’ laqgħat ta’ raggruppament, b’kooperazzjoni mal-EACEA (Aġenzija Eżekuttiva għall-Edukazzjoni, l-Awdjoviżiv u l-Kultura), dwar: l-inkoraġġiment tal-parteċipazzjoni fl-isport u l-attività fiżika (Diċembru 2017), il-benefiċċji ekonomiċi tal-isport (April 2018), l-integrità tal-isport (Diċembru 2018) u r-rwol tal-isport fl-edukazzjoni (Diċembru 2019). Laqgħa oħra ta’ raggruppament dwar l-inklużjoni soċjali permezz tal-isport se tiġi organizzata f’Diċembru 2020.
Barra minn hekk, għall-perjodu 2017-2019 saru għadd kbir ta’ laqgħat u konferenzi ta’ livell għoli (pereżempju laqgħa informali tal-Ministri tal-Isport, għaxar avvenimenti u konferenzi tal-Presidenza u ħames laqgħat tad-Diretturi tal-Isport). Kif previst fil-Pjan ta’ Ħidma tal-UE għall-Isport, dawn il-laqgħat kollha kkontribwew biex tissaħħaħ aktar il-kooperazzjoni bejn l-Istati Membri, l-istituzzjonijiet tal-UE u l-partijiet ikkonċernati fil-qasam tal-isport. Dawn ippermettew li tittejjeb il-koordinazzjoni tal-UE, li jsiru skambji dwar l-esperjenzi nazzjonali, li jiġu kondiviżi prattiki tajbin u li jiġi żgurat li l-partijiet ikkonċernati fil-qasam tal-isport ikollhom vuċi fit-tfassil u fl-implimentazzjoni tal-aġenda tal-UE dwar l-isport.
Il-federazzjonijiet sportivi, l-assoċjazzjonijiet u partijiet ikkonċernati oħra għandhom rwol ċentrali fl-implimentazzjoni tal-politika tal-isport. Għalhekk, huwa ta’ importanza kbira li jiġi żgurat li l-fehmiet tagħhom ikunu magħrufa u kkunsidrati matul id-diskussjonijiet dwar il-politika. F’termini ta’ twessigħ tal-kooperazzjoni, saru sforzi konkreti biex jiġu involuti aktar mill-qrib l-organizzazzjonijiet sportivi u l-partijiet ikkonċernati fl-attivitajiet tal-UE, inkluż fl-implimentazzjoni tal-Pjan ta’ Ħidma tal-UE għall-Isport. B’mod partikolari, ġie stabbilit u miżmum djalogu msaħħaħ mal-organizzazzjonijiet sportivi fil-qafas ta’ laqgħat u avvenimenti differenti f’konformità mar-Riżoluzzjoni tal-Kunsill dwar l-iżvilupp ulterjuri tad-djalogu strutturat tal-UE fl-isport[footnoteRef:10]. Il-moviment sportiv ħa sehem attiv fil-forums u l-laqgħat annwali tal-Isport tal-UE organizzati fil-marġni tal-laqgħat tal-Kunsill jew tad-Diretturi tal-Isport. [10:  	2017/C 425/01] 

2. Riżultati
It-tielet Pjan ta’ Ħidma tal-UE għall-Isport jiddefinixxi 31 riżultat tanġibbli li huma differenti fin-natura tagħhom. Ikopru l-isport fid-dimensjonijiet kollha tiegħu: soċjali, ekonomika jew organizzattiva, u għandhom struttura speċifika ta’ implimentazzjoni. Il-biċċa l-kbira tar-riżultati tlestew jew jinsabu fil-proċess li jitlestew[footnoteRef:11]. Tlieta[footnoteRef:12] minnhom biss ma ġewx implimentati, minħabba li l-Presidenzi tal-Kunsill tal-UE u l-Istati Membri kellhom il-flessibbiltà li jadattaw il-prijoritajiet tagħhom matul l-implimentazzjoni tal-Pjan ta’ Ħidma tal-UE għall-Isport.  [11:  	L-Anness mehmuż ma’ dan ir-rapport jiddeskrivi l-istatus ta’ kull wieħed minn dawn ir-riżultati.]  [12:  Grupp ta’ Stati Membri interessati dwar “Id-dritt tal-UE fir-rigward tal-isport u l-organizzazzjonijiet sportivi”;  Seminar tal-Presidenza 
dwar “Il-benefiċċji u l-isfidi tas-suq uniku diġitali għal finanzjament u kummerċjalizzazzjoni aħjar tal-isport”; 
Konklużjonijiet tal-Kunsill dwar “Ir-rwol u l-influwenza tal-midja fl-isport”.] 

Iż-żewġ gruppi ta’ esperti baqgħu fil-qalba tal-Pjan ta’ Ħidma tal-UE għall-attivitajiet tal-Isport:
· Il-Grupp ta’ Esperti dwar l-Integrità fl-Isport iltaqa’ ħames darbiet fl-2018-2020. Kien magħmul minn 27 Stat Membru u 22 osservatur. Iffoka speċifikament fuq il-ġlieda kontra l-korruzzjoni, il-logħob imbagħbas u d-doping, kif ukoll il-promozzjoni tal-integrità u s-salvagwardja tat-tfal fl-isport. Sabiex tappoġġa l-ħidma ta’ dan il-grupp ta’ esperti, il-Kummissjoni ffinanzjat żewġ studji. L-ewwel wieħed identifika l-korruzzjoni fl-isport fl-Ewropa filwaqt li t-tieni wieħed identifika miżuri biex jiġu ssalvagwardjati t-tfal fl-isport.

· Il-Grupp ta’ Esperti dwar il-Ħiliet u l-Iżvilupp tar-Riżorsi Umani fl-Isport iltaqa’ ħames darbiet fl-2018-2020. Il-grupp kien magħmul minn 26 Stat Membru u tmien Osservaturi. Iffoka fuq l-edukazzjoni tal-kowċijiet, il-karrieri doppji u l-kwalifiki professjonali u l-ħiliet fl-isport. Il-grupp ta’ esperti ngħata l-kompitu li jfassal Linji Gwida dwar ir-rekwiżiti minimi fil-ħiliet u l-kompetenzi għall-kowċijiet[footnoteRef:13]. Dan id-dokument ġie ffinalizzat fi Frar 2020 u ddistribwit fl-Istati Membri kollha għall-implimentazzjoni.  [13:  	EU Bookshop NC-02-20-217-EN-N; https://op.europa.eu/en/publication-detail/-/publication/8f28e3a0-6f11-11ea-b735-01aa75ed71a1/language-en/format-PDF/source-122543310] 

Barra minn hekk, fost id-diversi eżiti tal-Pjan ta’ Ħidma attwali tal-UE għall-Isport, jistgħu jiġu enfasizzati dawn li ġejjin:
· Is-seminar dwar l-Ispeċifiċità tal-Isport sar f’Diċembru 2019. L-għan tiegħu kien li japprofondixxi d-diskussjoni fost il-partijiet ikkonċernati ewlenin, inklużi l-prattikanti, dwar l-awtonomija tal-isport u l-applikabbiltà tad-dritt tal-UE għal kwistjonijiet tal-isport. 

· Il-laqgħat ta’ raggruppament kienu ta’ suċċess kemm f’termini ta’ diversità tal-perspettivi kif ukoll ta’ suġġetti tad-diskussjoni. B’mod partikolari, dawn laqqgħu flimkien firxa wiesgħa ta’ atturi fil-qasam tal-isport bħal Stati Membri, awtoritajiet pubbliċi, universitajiet, organizzazzjonijiet sportivi, eċċ. Dawn ippermettew djalogu miftuħ bejn dawk li jfasslu l-politika u l-entitajiet li jimplimentaw proġetti fil-livell lokali li jkopru kwistjonijiet ta’ prijorità bħall-attività fiżika favur is-saħħa, l-edukazzjoni fl-isport u permezz tiegħu, l-integrità fl-isport u d-dimensjoni ekonomika tal-isport. Barra minn hekk, il-laqgħat ta’ raggruppament kienu opportunità unika għall-identifikazzjoni tal-eżiti rilevanti għall-politika tal-proġetti sportivi tal-Erasmus+ kif ukoll għall-iskambju ta’ ideat dwar l-impatt tagħhom fuq it-teħid tad-deċiżjonijiet.

· Il-format il-ġdid tal-“gruppi ta’ Stati Membri interessati” iġġenera interess qawwi minħabba li dan ikkorrisponda għall-aspettattivi inizjali tal-ħidma flimkien mill-pajjiżi interessati u volontarji fuq suġġett partikolari mingħajr il-ħtieġa li jinħoloq grupp ta’ esperti tal-Kummissjoni speċifiku. Il-metodu l-ġdid wera li huwa partikolarment flessibbli u utli biex jindirizza l-ħtiġijiet u l-prijoritajiet emerġenti u għandu l-potenzjal li jintuża aktar ta’ spiss fil-futur. 



3. Rispons tal-partijiet ikkonċernati dwar l-implimentazzjoni tal-Pjan ta’ Ħidma tal-UE għall-Isport
Il-Kummissjoni, l-Istati Membri u l-biċċa l-kbira tal-partijiet ikkonċernati ġeneralment ikkunsidraw l-ewwel u t-tieni Pjan ta’ Ħidma tal-UE għall-Isport bħala suċċess. Il-messaġġ ġenerali mill-konsultazzjoni online tal-partijiet ikkonċernati kien li l-attivitajiet imwettqa skont il-Pjan ta’ Ħidma attwali tal-UE għall-Isport wasslu għal riżultati tajbin fl-oqsma ta’ prijorità definiti. Il-maġġoranza l-kbira ta’ dawk li wieġbu qablu li d-dokument iffoka fuq il-prijoritajiet it-tajbin (91 %), u li tejjeb il-koordinazzjoni fil-qasam tal-isport  fil-livell tal-UE (72 %). 78 % ta’ dawk li wieġbu qablu li l-Pjan ta’ Ħidma tal-UE għall-Isport introduċa strutturi u metodi ta’ ħidma xierqa. Għadd kbir ta’ partijiet ikkonċernati sabu wkoll li l-Pjan ta’ Ħidma tal-UE għall-Isport wassal għal eżiti siewja f’termini ta’ proċess tal-politika. 
Madankollu, filwaqt li t-tielet Pjan ta’ Ħidma tal-UE għall-Isport żgura l-kontinwità f’termini ta’ prijoritajiet, ġab ukoll xi bidliet sostanzjali f’diversi aspetti. B’mod partikolari, iddiversifika l-metodi ta’ ħidma u introduċa razzjonalizzazzjoni kbira tal-gruppi ta’ esperti, li tnaqqsu minn ħamsa għal tnejn. Barra minn hekk, l-ippjanar ta’ tliet snin u nofs tal-attivitajiet għen biex jinbena momentum u jinkisbu riżultati ta’ kwalità għal kull waħda mill-attivitajiet. L-ippjanar, pereżempju, appoġġa l-ħidma tal-Kunsill tal-UE u inkluda t-tħejjija tal-konklużjonijiet tal-Kunsill u l-konferenzi u l-avvenimenti tal-Presidenza. L-implimentazzjoni tal-Pjan ta’ Ħidma tal-UE għall-Isport ġiet kondiviża bejn il-Presidenzi tal-Kunsill tal-UE, il-Kummissjoni Ewropea u l-Istati Membri. Kien hemm ukoll xewqa ċara li tiġi evitata l-produzzjoni eċċessiva ta’ linji gwida, rapporti jew dokumenti bil-miktub mill-gruppi ta’ esperti. Fl-istess ħin, l-organizzazzjonijiet sportivi u l-partijiet ikkonċernati kienu assoċjati mill-qrib ma’ dawk il-laqgħat u pparteċipaw b’interess kbir u b’impenn kbir f’ħafna attivitajiet oħra bħal-laqgħat ta’ raggruppament.
Kien hemm titjib kbir fir-rigward ta’ żewġ punti meta mqabbel mat-tieni Pjan ta’ Ħidma tal-UE għall-Isport. 
1) L-ewwel nett, skont 80 % ta’ dawk li wieġbu, it-tielet Pjan ta’ Ħidma tal-UE għall-Isport saħħaħ il-kooperazzjoni bejn l-UE u l-organizzazzjonijiet sportivi. Din iċ-ċifra kienet ta’ 69 % fl-evalwazzjoni tat-tieni Pjan ta’ Ħidma tal-UE għall-Isport. 

2) It-tieni nett, 62 % ta’ dawk li wieġbu qablu li t-tielet Pjan ta’ Ħidma tal-UE għall-Isport saħħaħ il-kooperazzjoni bejn l-Istati Membri u l-moviment sportiv fil-livell nazzjonali, meta mqabbel ma’ 46 % biss fl-evalwazzjoni tat-tieni Pjan ta’ Ħidma tal-UE għall-Isport. Din iż-żieda turi li l-isforzi għall-appoġġ tal-ftuħ fil-metodi ta’ ħidma u t-tisħiħ tal-kooperazzjoni mxew fid-direzzjoni t-tajba.
Abbażi tal-kummenti bil-miktub tal-Istati Membri, jistgħu jinsiltu l-konklużjonijiet li ġejjin:
· Il-format tal-Pjan ta’ Ħidma tal-UE għall-Isport huwa xieraq peress li jipprovdi possibbiltajiet għall-Istati Membri u l-organizzazzjonijiet sportivi kif wkoll għall-akkademja u l-industrija biex jinvolvu ruħhom mill-qrib. Ħafna minn dawk li wieġbu affermaw li din it-tip ta’ kollaborazzjoni kienet produttiva ħafna peress li t-taħlita ta’ diversi tipi ta’ partijiet ikkonċernati u perspettivi differenti ġġenerat dibattiti ħajjin u intuwittivi li wasslu għar-riżultati mistennija. 
· Il-gruppi ta’ esperti ġeneralment kienu kkunsidrati li qed jaħdmu tajjeb. Madankollu, bosta minn dawk li wieġbu ssuġġerew li s-suġġetti diskussi fil-laqgħat kienu wiesgħa wisq. B’mod partikolari, diversi kummenti ssuġġerew li approċċ aktar iffukat fil-gruppi ta’ esperti kien jgħin biex ikun hemm diskussjonijiet aktar produttivi u utli. Ir-rappreżentattività ta’ xi osservaturi ġiet ukoll ikkontestata.
· Il-metodi ta’ ħidma tqiesu xierqa biex jitwettaq il-Pjan ta’ Ħidma tal-UE għall-Isport. B’mod partikolari, dawk li wieġbu enfasizzaw li l-laqgħat ta’ raggruppament u l-gruppi ta’ Stati Membri interessati kienu strutturi utli ħafna minħabba l-flessibbiltà tagħhom biex jiġu diskussi suġġetti ġodda.
It-tul ta’ żmien attwali tal-Pjan ta’ Ħidma tal-UE għall-Isport ġie appoġġat. Il-biċċa l-kbira tat-tweġibiet indikaw li tul ta’ żmien bejn tlieta u erba’ snin huwa xieraq. Madankollu, diversi tweġibiet jissuġġerixxu li l-Pjanijiet ta’ Ħidma tal-UE għall-Isport għandhom jintegraw aktar miżuri ta’ flessibbiltà biex jadattaw għall-iżviluppi fil-qasam tal-isport.

4. Opinjonijiet tal-Kummissjoni Ewropea dwar l-implimentazzjoni tal-Pjan ta’ Ħidma tal-UE għall-Isport
Il-valutazzjoni tal-Kummissjoni tikkonferma f’ħafna aspetti l-opinjonijiet ewlenin espressi mill-partijiet ikkonċernati matul il-proċess ta’ konsultazzjoni. Il-Kummissjoni tqis li t-tielet Pjan ta’ Ħidma tal-UE għall-Isport irnexxielu jqis li l-maġġoranza tar-riżultati nkisbu u r-rispons mill-parteċipanti wera li dawn kienu ta’ kwalità tajba. Il-metodi ta’ ħidma wrew li kienu effiċjenti fil-ħolqien ta’ djalogu permanenti dwar kwistjonijiet ewlenin bejn l-Istati Membri, il-Kummissjoni u l-organizzazzjonijiet sportivi. Ġiet osservata żieda qawwija fl-interess u fil-parteċipazzjoni b’mod partikolari fir-rigward tal-konferenzi tal-Presidenza tal-UE u l-laqgħat ta’ raggruppament peress li dawn saru pjattaformi utli għall-iskambju ta’ fehmiet u prattiki tajbin dwar kwistjonijiet ewlenin, kif ukoll għall-komunikazzjoni u n-netwerking. Il-gruppi ta’ esperti baqgħu għodda siewja għat-titjib u għat-tisħiħ tal-kooperazzjoni dwar kwistjonijiet ewlenin bħall-edukazzjoni fl-isport u permezz tiegħu jew governanza tajba, bejn l-Istati Membri u l-organizzazzjonijiet sportivi kif ukoll mal-Kummissjoni. 
Il-Kummissjoni tikkunsidra li l-kamp ta’ applikazzjoni tal-mandati mogħtija liż-żewġ gruppi ta’ esperti jista’ jiġi diskuss peress li dawk attwali tqiesu minn xi organizzazzjonijiet sportivi u Stati Membri bħala wiesgħa wisq u li jwasslu għal kompożizzjoni u għarfien espert eteroġeni. 
Barra minn hekk, il-Kummissjoni hija tal-fehma li l-osservaturi ġeneralment ġabu valur miżjud f’termini ta’ għarfien speċifiku u livell ta’ għarfien espert.
Il-Kummissjoni tapprezza l-ottimizzazzjoni tal-metodi ta’ ħidma u tqis li d-diversifikazzjoni tagħhom (bil-ħolqien ta’ laqgħat ta’ raggruppament u l-gruppi ta’ Stati Membri interessati) kellha effett pożittiv u kkontribwiet għal implimentazzjoni aħjar tal-Pjan ta’ Ħidma tal-UE għall-Isport. B’mod aktar speċifiku, dawn il-formati l-ġodda estendew il-possibbiltajiet għal kooperazzjoni fost l-Istati Membri u ppermettew approċċ aktar iffukat fuq suġġetti ta’ importanza kbira. 
Barra minn hekk, il-Kummissjoni tilqa’ l-kontribut tal-Pjan ta’ Ħidma tal-UE għall-Isport għall-ippjanar tal-attivitajiet tal-Kunsill tal-UE (konklużjonijiet, konferenzi u seminars) peress li jiżgura koordinazzjoni u koerenza akbar tal-attivitajiet fil-livell tal-UE. 
Fir-rigward tar-riżultati tal-Pjan ta’ Ħidma tal-UE għall-Isport, f’termini ġenerali, ġie applikat approċċ kooperattiv u miftiehem fost l-Istati Membri u l-Kummissjoni. Barra minn hekk, fejn xieraq, il-moviment sportiv u partijiet ikkonċernati rilevanti oħra kienu wkoll involuti b’mod attiv fl-implimentazzjoni tiegħu. Billi hu pjan direzzjonali flessibbli, il-Pjan ta’ Ħidma tal-UE għall-Isport b’hekk għen biex jiġu indirizzati b’mod effettiv l-isfidi transnazzjonali u kkontribwixxa għall-prijoritajiet ġenerali tal-aġenda tal-politika ekonomika u soċjali tal-UE.
Fil-qasam tal-integrità tal-isport, ġiet żgurata kooperazzjoni aktar b’saħħitha li għandha l-għan li tissalvagwardja t-tfal fl-isport, li huwa tħassib emerġenti, kemm fil-livell politiku kif ukoll f’dak tal-esperti. B’riżultat ta’ dan, ġew implimentati miżuri konkreti fil-livell nazzjonali[footnoteRef:14]. L-innovazzjoni fl-isport kienet partikolarment rilevanti għad-Dimensjoni ekonomika tal-isport. Saret sensibilizzazzjoni dwar il-benefiċċji u l-isfidi relatati mal-iżvilupp teknoloġiku rapidu li għaddej permezz ta’ diversi diskussjonijiet u avvenimenti. Filwaqt li jibnu fuq l-attivitajiet preċedenti, jistgħu jiġu implimentati inizjattivi u miżuri konkreti ġodda relatati mal-innovazzjoni u l-isport fil-livell lokali, nazzjonali u Ewropew taħt Pjan ta’ Ħidma ġdid tal-UE għall-Isport. Il-prijorità tal-Isport u s-soċjetà ġiet esplorata ħafna wkoll matul l-aħħar snin. Ix-xogħlijiet tal-Presidenzi differenti tal-Kunsill tal-UE u tal-Kummissjoni wasslu għat-tħejjija ta’ Linji Gwida dwar ir-rekwiżiti minimi fil-ħiliet u l-kompetenzi għall-kowċijiet[footnoteRef:15]. Dan id-dokument jipproponi sett minimu komuni ta’ kompetenzi għall-kowċijiet fl-Ewropa, inkluż l-iżvilupp ta’ ħiliet personali, u jissuġġerixxi titjib fil-moduli tal-edukazzjoni/tat-taħriġ u korsijiet għall-kowċijiet. L-għan huwa li jiġu ppreparati aħjar biex iwieġbu għall-ħtiġijiet ta’ soċjetà li qed tinbidel minħabba l-aspett soċjali dejjem jikber tax-xogħol tagħhom ta’ kuljum. [14:  	Eżempju: 1) L-istabbiliment ta’ għodda apposta ta’ appoġġ online għall-atleti żgħażagħ, għall-familji, għall-kowċijiet u għal partijiet ikkonċernati oħra; kampanji ta’ sensibilizzazzjoni mwassla mill-NOC flimkien maċ-Ċentru Nazzjonali għall-Integrità fl-Isport (il-Finlandja). 2) Il-politika tal-integrità inkluża bħala kundizzjoni ta’ għotja għall-federazzjonijiet sportivi fil-Flanders (il-Belġju). ]  [15:  	Irreferi għan-nota f’qiegħ il-paġna 12 ] 


C) 	RAKKOMANDAZZJONIJIET GĦALL-FUTUR
Abbażi tal-esperjenza preċedenti u tal-valutazzjoni tagħha tal-implimentazzjoni tat-tielet Pjan ta’ Ħidma tal-UE għall-Isport, il-Kummissjoni hija tal-fehma li jista’ jitqies xi titjib biex jissaħħaħ ulterjorment Pjan ta’ Ħidma tal-UE għall-Isport futur u biex dan isir aktar effiċjenti u jħalli impatt aktar tajjeb. 
Ir-rakkomandazzjonijiet deskritti hawn taħt jirreferu għall-format u n-natura tal-Pjan ta’ Ħidma tal-UE għall-Isport, it-tul ta’ żmien, il-prijoritajiet u l-metodi ta’ ħidma tiegħu. Barra minn hekk, il-ħtieġa għal tixrid usa’ u użu aktar effiċjenti tar-riżultati tal-Erasmus+[footnoteRef:16], il-Proġetti sportivi fit-tfassil tal-politika għandhom jiġu partikolarment enfasizzati.  [16:  	Irreferi għan-nota f’qiegħ il-paġna 4] 

1. Format u natura tal-Pjan ta’ Ħidma tal-UE għall-Isport
Il-Pjan ta’ Ħidma tal-UE għall-Isport wera li huwa qafas flessibbli u strument effiċjenti għall-kooperazzjoni bejn l-Istati Membri, il-Kummissjoni u l-partijiet ikkonċernati fil-livell tal-UE. Il-metodi ta’ ħidma varjati tiegħu jippermettu u jiffaċilitaw l-iskambju ta’ prattiki tajba, l-ippjanar fit-tul tal-attivitajiet tal-Kunsill tal-UE u l-prijoritizzazzjoni ta’ oqsma għall-kooperazzjoni. Madankollu, il-Pjan ta’ Ħidma tal-UE għall-Isport huwa dokument mhux vinkolanti. Bħala tali, huwa implimentat f’konformità mal-kompetenza assenjata lill-Unjoni Ewropea fil-qasam tal-isport, fejn azzjoni fil-livell tal-UE għandha tappoġġa, tikkoordina u tissupplimenta l-azzjonijiet tal-Istati Membri. Dan huwa wkoll komplementari u jirrispetta l-azzjonijiet, l-inizjattivi u l-politiki stabbiliti mill-atturi kollha fil-qasam tal-isport bħall-awtoritajiet pubbliċi, l-organizzazzjonijiet sportivi u l-partijiet ikkonċernati. F’dan il-kuntest, it-titolu “Pjan ta’ Ħidma tal-UE għall-Isport” ma jirriflettix sew in-natura tad-dokument u fil-futur tista’ tiġi kkunsidrata r-reviżjoni tiegħu. Il-bidliet fit-titolu għandhom iqisu li l-għan ġenerali tad-dokument huwa li jtejjeb u jsaħħaħ il-kooperazzjoni fil-qasam tal-isport fil-livell tal-UE. Il-qafas il-ġdid tad-dokument jista’ jirrifletti aħjar il-karattru strateġiku tiegħu u jħaddan b’mod aktar effettiv l-atturi kollha involuti fl-implimentazzjoni. Fir-rigward tal-partijiet ikkonċernati fil-qasam tal-isport, dawn għandhom rwol ewlieni fit-tfassil u fl-implimentazzjoni tal-politiki tal-isport u l-involviment tagħhom jista’ jittejjeb ulterjorment fil-Pjan ta’ Ħidma tal-UE għall-Isport li jmiss. Il-passi f’dik id-direzzjoni jirriflettu l-ispirtu tar-Riżoluzzjoni tal-Kunsill dwar l-iżvilupp ulterjuri tad-Djalogu Strutturat tal-UE dwar l-isport. 
2. Tul ta’ żmien
L-estensjoni tat-tul ta’ żmien tal-Pjan ta’ Ħidma tal-UE għall-Isport minn tliet snin għal tliet snin u nofs, biex b’hekk jiġi kopert il-perjodu sa tmiem l-2020, uriet li kienet xierqa peress li żgurat l-allinjament maż-żmien u mal-prijoritajiet stabbiliti fil-Qafas Finanzjarju Pluriennali[footnoteRef:17] (QFP) tal-UE u l-programm Erasmus+ 2014-2020[footnoteRef:18]. [17:  	Ir-Regolament tal-Kunsill (UE, Euratom) Nru 1311/2013 tat-2 ta’ Diċembru 2013 li jistabbilixxi l-qafas finanzjarju pluriennali għas-snin 2014-2020]  [18:  	Irreferi għan-nota f’qiegħ il-paġna 4] 

F’dan ir-rigward, il-Kummissjoni tipproponi li żżomm it-tul tal-Pjan ta’ Ħidma għal tliet snin u nofs. Dan jippermetti biżżejjed żmien biex jiġu implimentati l-azzjonijiet tiegħu u biex jintlaħqu l-objettivi tiegħu, kif ukoll biex tiġi evalwata l-implimentazzjoni tal-Pjan ta’ Ħidma u jiġi nnegozjat wieħed ġdid. Tul ta’ żmien ta’ tliet snin u nofs jiżgura l-allinjament mat-tul ta’ żmien tal-QFP tal-UE[footnoteRef:19] peress li dan jikkoinċidi mal-evalwazzjoni ta’ nofs it-terminu tiegħu. [19:  	Irreferi għan-nota f’qiegħ il-paġna 16] 

3. Prijoritajiet
Il-kompetenzi fil-qasam tal-isport huma tal-Istati Membri u l-azzjoni tal-UE hija limitata għall-appoġġ, għall-koordinazzjoni u għas-suppliment tal-azzjonijiet tal-Istati Membri. Il-prijoritajiet futuri tal-Pjan ta’ Ħidma tal-UE għall-Isport għandhom jiġu identifikati filwaqt li jitqies mill-qrib il-benefiċċju potenzjali tal-kooperazzjoni fil-livell tal-UE f’qasam speċifiku jew f’suġġetti konkreti. Barra minn hekk, ir-rwol li jista’ jkollha l-UE biex tikkontribwixxi fl-indirizzar tal-isfidi eżistenti fl-isport għandu jkun deċiżiv meta jintgħażlu temi ta’ prijorità u suġġetti ewlenin. 
Barra minn hekk, biex jiġu żgurati l-koerenza u l-effiċjenza tal-azzjonijiet tal-UE fil-qasam tal-isport, għandhom jiġu kkunsidrati rabtiet mal-prijoritajiet politiċi ewlenin tal-Kummissjoni Ewropea[footnoteRef:20] bħall-Patt Ekoloġiku, il-Pjan ta’ Azzjoni Kontra l-Kanċer u l-promozzjoni tal-Istil ta’ Ħajja Ewropew. 
L-isport għandu l-potenzjal li jikkontribwixxi b’mod effiċjenti għal dawn l-isfidi kollha. Barra minn hekk, il-prijoritajiet il-ġodda għandhom jindirizzaw ukoll l-impatt tal-pandemija tal-COVID-19, inkluż l-irkupru tas-settur tal-isport fil-livelli kollha wara l-kriżi.  [20:  	L-Aġenda tiegħi għall-Ewropa. https://ec.europa.eu/commission/sites/beta-political/files/political-guidelines-next-commission_mt.pdf] 

L-isport ekoloġiku għandu jiġi promoss mill-isport tal-massa sa dak tal-ogħla livell. L-avvenimenti sportivi ewlenin għandhom ikunu sostenibbli u jagħtu attenzjoni lil-legat tagħhom. Il-prattika tal-isport u l-attività fiżika, filwaqt li tikkontribwixxi għal stil ta’ ħajja tajjeb għas-saħħa, jista’ jkollha rwol fil-prevenzjoni tal-kanċer. Barra minn hekk, l-isport, il-governanza tiegħu u l-forom ta’ prattika tiegħu, huma b’mod ċar parti mill-Istil ta’ Ħajja Ewropew tagħna. F’dan il-kuntest, l-isport għandu jiġi żviluppat bħala qasam tal-politika fih innifsu, iżda l-kontribut tiegħu għal oqsma ewlenin oħra għandu jiġi rikonoxxut u promoss b’mod aktar attiv. 
Minħabba r-rilevanza u l-importanza tal-kooperazzjoni tal-UE fil-qasam tal-isport fl-oqsma prijoritarji identifikati fit-tielet Pjan ta’ Ħidma tal-UE għall-Isport, dokument futur għandu jikkunsidra l-kontinwità u l-evoluzzjoni. B’mod partikolari, biex isir pass ’il quddiem, il-prijoritajiet tal-passat jistgħu jiġu integrati bil-ħsieb li jissaħħu l-importanza u l-kontribut tal-isport għall-inklużjoni soċjali, l-iżvilupp ekonomiku u soċjali: 1) l-isport bħala għodda għall-promozzjoni tal-valuri u tal-inklużjoni 2) id-dimensjoni ekonomika tal-isport u 3) l-isport bħala għodda għall-promozzjoni ta’ stil ta’ ħajja tajjeb għas-saħħa. Dawn l-oqsma ta’ prijorità jippermettu li jiġu indirizzati aspetti ewlenin tal-isport bħall-integrità tal-isport, inkluża l-governanza tiegħu, l-iżvilupp tal-isport u l-attività fiżika għal kulħadd, il-promozzjoni ta’ stili ta’ ħajja tajbin għas-saħħa, l-iżvilupp tal-edukazzjoni u l-ħiliet fl-isport u permezz tiegħu, id-dimensjoni ekonomika tal-isport u l-inklużjoni ta’ persuni b’diżabilitajiet u minn gruppi żvantaġġati oħra.
Pjan ta’ Ħidma tal-UE għall-Isport futur għandu wkoll jippreżenta b’mod aktar ċar il-kontribut tas-settur għall-ekonomija, inkluż ir-rwol ta’ mexxej tiegħu għall-innovazzjoni, u l-effetti pożittivi tiegħu fuq is-soċjetà. Id-dinja tal-isport għandha bżonn tkun tajba għall-era diġitali u tagħti s-setgħa lin-nies b’teknoloġiji ġodda. L-innovazzjoni fl-isport tista’ tikkontribwixxi biex ittejjeb is-saħħa tal-ġenerazzjonijiet kollha. Jista’ jkollha effett pożittiv fuq l-isport tal-massa kif ukoll ittejjeb it-taħriġ u tagħti spinta lill-prestazzjoni ta’ atleti tal-ogħla livell u tikkontribwixxi wkoll biex jiġu indirizzati theddidiet importanti għall-isport, bħalma huma l-logħob imbagħbas jew id-doping. Biex jintlaħqu dawk l-għanijiet kollha, il-kooperazzjoni bejn l-Istati Membri, l-istituzzjonijiet tal-UE u l-moviment sportiv hija kruċjali.
Għandha tingħata attenzjoni partikolari lid-dimensjoni soċjali tal-isport. L-isport għandu setgħa unika biex jibni komunitajiet b’saħħithom, koeżivi u reżiljenti u biex irawwem ċittadinanza attiva. Jippromwovi u jgħallem valuri komuni u joħloq sens ta’ appartenenza fis-soċjetà, b’mod partikolari fost iż-żgħażagħ. Jiċċelebra u jappoġġa d-diversità u l-komunità f’dinja dejjem aktar globalizzata.
Għalhekk, filwaqt li jiġġieled kontra ċerti aspetti negattivi tal-attivitajiet sportivi bħad-doping, il-logħob imbagħbas u l-vjolenza, Pjan ta’ Ħidma tal-UE għall-Isport futur għandu jippromwovi wkoll il-valuri komuni tal-isport u l-avvanz tagħhom fis-soċjetà kollha kemm hi. Biex ikun hemm reazzjoni għal prijoritajiet ġodda u sfidi emerġenti, kif ukoll biex jinżamm il-pass mal-progress rapidu ta’ teknoloġiji ġodda, għandu jingħata appoġġ għall-isforzi tal-Istati Membri biex isibu soluzzjonijiet innovattivi għal fenomeni kumplessi bħall-marġinalizzazzjoni u l-esklużjoni, kif ukoll għal modi ġodda ta’ kif wieħed jipprattika l-isport. 
4. Metodi ta’ ħidma
Fid-dawl tal-esperjenza pożittiva bil-metodi ta’ ħidma stabbiliti taħt it-tielet Pjan ta’ Ħidma tal-UE għall-Isport, inkluż il-flessibbiltà li jipprovdu fir-rigward tal-isfidi u l-ħtiġijiet emerġenti, il-Kummissjoni tqis li huwa importanti li dawn jinżammu fil-futur. Dan jiżgura l-kontinwità kif ukoll jimmassimizza l-effett tagħhom u jiffaċilita l-implimentazzjoni tal-Pjan ta’ Ħidma tal-UE għall-Isport. 
B’mod aktar speċifiku, il-varjetà eżistenti tal-metodi ta’ ħidma għandha tinżamm. Kif imsemmi fit-Taqsima B (evalwazzjoni), l-Istati Membri u l-osservaturi apprezzaw ix-xogħol magħmul mill-gruppi ta’ esperti. Dawn urew appoġġ saħansitra akbar għal-laqgħat ta’ raggruppament u l-gruppi ta’ Stati Membri interessati. Metodi ta’ ħidma tradizzjonali oħra bħal konferenzi, seminars jew studji għandhom jibqgħu għaddejjin ukoll peress li huma strumenti deċiżivi f’termini ta’ komunikazzjoni, netwerking, skambju ta’ prattiki tajbin u ġenerazzjoni u kondiviżjoni tal-għarfien. 
L-għadd ta’ dokumenti bil-miktub għandu jibqa’ limitat fil-futur ukoll. Sabiex jagħmlu l-aħjar użu u jibbenefikaw minn dawn id-dokumenti, għandhom jindikaw b’mod ċar l-udjenza fil-mira u jagħmlu rabtiet mal-ħtiġijiet identifikati mill-komunità tal-isport b’mod ġenerali. Il-metodi ta’ tixrid għandhom jiġu diskussi u miftiehma fil-Pjan ta’ Ħidma tal-UE għall-Isport li jmiss.
Finalment, għandu jiġi żviluppat ulterjorment id-djalogu strutturat tal-UE mal-organizzazzjonijiet sportivi. Il-post ċentrali tal-Forum tal-Isport tal-UE għandu jinżamm u jissaħħaħ. Barra minn hekk, il-kooperazzjoni mal-moviment sportiv għandha tiġi estiża u msaħħa. Il-parteċipazzjoni tal-organizzazzjonijiet sportivi fil-gruppi ta’ esperti wriet li kienet utli u ta’ benefiċċju għad-diskussjonijiet u għall-attivitajiet tal-grupp. Madankollu, il-ftuħ u l-parteċipazzjoni tal-moviment sportiv fil-gruppi għandhom ikunu relatati mal-valur miżjud u l-għarfien espert li jista’ jġib miegħu. 
5. Implimentazzjoni u sinerġiji 
L-isport jintlaqat minn ħafna politiki u inizjattivi strateġiċi tal-UE. Din id-dimensjoni orizzontali tal-isport diġà kienet tqieset fil-Pjan ta’ Ħidma tal-UE għall-Isport (2017-2020). Xi inizjattivi u xogħlijiet ewlenin tal-Kummissjoni (bħas-Sejħa ta’ Tartu għal Stil ta’ Ħajja Tajjeb għas-Saħħa, il-ġlieda kontra d-doping u l-logħob imbagħbas, l-ispeċifiċità tal-isport) urew il-valur miżjud u l-ħtieġa ta’ kooperazzjoni transettorjali. Fl-istess spirtu, Pjan ta’ Ħidma tal-UE għall-Isport futur għandu jippromwovi b’mod attiv il-kollaborazzjoni transettorjali u jinkoraġġixxi s-sinerġiji ma’ setturi u politiki oħra bħal-libertà tal-moviment, il-kompetizzjoni, ir-riċerka, id-drittijiet tal-midja, l-impjiegi, it-turiżmu, is-sostenibbiltà, il-protezzjoni tad-data, l-edukazzjoni u t-taħriġ, u s-saħħa, li għandhom rabtiet mill-qrib mal-isport. Il-kooperazzjoni u l-komplementarjetà ma’ politiki rilevanti oħra huma essenzjali. Enfasi aktar b’saħħitha fuq l-implimentazzjoni prattika tal-eżiti u r-riżultati (eż. il-linji gwida tal-UE, ir-rakkomandazzjonijiet tal-politika) miksuba taħt il-Pjanijiet ta’ Ħidma tal-UE għall-Isport hija rakkomandata ħafna. Barra minn hekk, l-Istati Membri għandhom jiżguraw ukoll koordinazzjoni xierqa fil-livell nazzjonali. 
Għandu jsir sforz ukoll biex jiġi żgurat tixrid usa’ tar-riżultati fost il-partijiet ikkonċernati f’livelli differenti. Se jkunu meħtieġa azzjonijiet immirati biex jiżdiedu l-għarfien u l-viżibbiltà tal-azzjoni tal-UE fl-isport fil-livell nazzjonali.
Fl-aħħar nett, il-Kummissjoni hija tal-fehma li l-monitoraġġ u l-evalwazzjoni regolari tal-implimentazzjoni ta’ Pjan ta’ Ħidma tal-UE għall-Isport futur jistgħu jkunu ta’ benefiċċju għall-implimentazzjoni u l-kisba effiċjenti tiegħu fir-rigward tal-prijoritajiet u l-objettivi ewlenin tiegħu.

KONKLUŻJONI
Il-Pjanijiet ta’ Ħidma tal-UE għall-Isport urew li huma strument siewi ta’ kooperazzjoni bejn l-istituzzjonijiet tal-UE, l-Istati Membri u l-organizzazzjonijiet sportivi. Matul is-snin dawn ikkontribwew għat-titjib u għat-tisħiħ tal-kooperazzjoni tal-UE dwar aspetti ewlenin tal-isport fost diversi partijiet ikkonċernati.
It-tielet Pjan ta’ Ħidma tal-UE għall-Isport kiseb riżultati kbar u stabbilixxa l-bażi għall-Pjan ta’ Ħidma li jmiss biex jagħmel pass deċiżiv ’il quddiem. B’aktar viżibbiltà u rikonoxximent, l-isport għandu l-opportunità li jkompli jikber u jippromwovi mhux biss l-attività fiżika u l-benesseri taċ-ċittadini Ewropej iżda wkoll li jikkontribwixxi għall-iżvilupp ekonomiku u soċjali tal-Ewropa kif ukoll għall-isfidi ewlenin tas-soċjetà, inklużi dawk relatati mat-tifqigħa tal-COVID-19. B’impenn komuni u sforzi konġunti, Pjan ta’ Ħidma tal-UE għall-Isport futur għandu l-potenzjal li jsir il-pjan direzzjonali komuni għall-isport fl-Unjoni Ewropea li jippromwovi l-attività fiżika u jindirizza l-isfidi l-aktar urġenti tiegħu. 

